
Монгол Улсын Их Хурлын 2018 оны намрын ээлжит чуулганы 
2019 оны 01 дүгээр сарын 31-ний өдөр /Пүрэв гараг/-ийн 
Эдийн засгийн байнгын хорооны хуралдааны 

товч тэмдэглэл

Эдийн засгийн байнгын хорооны дарга Д.Дамба-Очир ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 43 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Ж.Бат-Эрдэнэ, Д.Тэрбишдагва, Б.Ундармаа;


Тасалсан: Х.Болорчулуун, Я.Содбаатар, Б.Чойжилсүрэн, Л.Элдэв-Очир. 


Нэг. Ажлын хэсэг байгуулах тухай 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав.


Сэргээгдэх эрчим хүчний хуульд нэмэлт, өөрчлөлт оруулах тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Б.Баттөмөр, гишүүдэд Улсын Их Хурлын гишүүн Б.Жавхлан, Л.Болд нар ажиллахаар тогтов.
Хоёр. Монгол Улсын Засгийн газрын гишүүн-Зам, тээврийн хөгжлийн сайдыг үүрэгт ажлаас нь чөлөөлөх тухай
Хэлэлцэж буй асуудалтай холбогдуулан Хөдөлмөр, нийгмийн хамгааллын сайд С.Чинзориг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав.
Монгол Улсын Засгийн газрын гишүүн-Зам, тээврийн хөгжлийн сайд Янгугийн Содбаатарыг үүрэгт ажлаас нь чөлөөлөх талаар Монгол Улсын Ерөнхий сайдын саналыг Хөдөлмөр, нийгмийн хамгааллын сайд С.Чинзориг танилцуулав. 

Танилцуулгатай холбогдуулан Улсын Их Хурлын гишүүн Д.Эрдэнэбатын тавьсан асуултад Байнгын хорооны дарга Д.Дамба-Очир хариулж, тайлбар хийв.  


Д.Дамба-Очир: Янгугийн Содбаатарыг Монгол Улсын Засгийн газрын гишүүн-Зам, тээврийн хөгжлийн сайдын үүрэгт ажлаас чөлөөлөх тухай Монгол Улсын Ерөнхий сайдын саналыг дэмжье гэсэн санал хураалт явуулъя. 

Зөвшөөрсөн:
 12

Татгалзсан: 

   0

Бүгд:


 12

100 хувийн саналаар дэмжигдлээ.

Байнгын хорооноос гарах санал, дүгнэлтийг Байнгын хорооны дарга  Д.Дамба-Очир Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 10 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 14 цаг 53 минутад өндөрлөв.

 Тэмдэглэлтэй танилцсан:

 ЭДИЙН ЗАСГИЙН БАЙНГЫН 

 ХОРООНЫ ДАРГА                                             Д.ДАМБА-ОЧИР

 Тэмдэглэл хөтөлсөн:

 ПРОТОКОЛЫН АЛБАНЫ 

 ШИНЖЭЭЧ





  П.МЯДАГМАА
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ 
2019 ОНЫ 01 ДҮГЭЭР САРЫН 31-НИЙ ӨДРИЙН ЭДИЙН ЗАСГИЙН БАЙНГЫН ХОРООНЫ ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Дамба-Очир: Улсын Их Хурлын гишүүдийн энэ өдрийн амар амгаланг айлтгая. Эдийн засгийн байнгын хорооны ирц 52.6 хувьтай байна. Өнөөдрийн хуралдааныг эхлүүлж байна. Өнөөдрийн хуралдаанаар 2 асуудлыг хэлэлцэнэ. 

Нэгдүгээрт, Монгол Улсын Засгийн газрын гишүүн-Зам, тээврийн хөгжлийн сайдыг үүрэг ажлаас чөлөөлөх тухай. 


Хоёрдугаарт, ажлын хэсэг байгуулна. Сэргээгдэх эрчим хүчний хуулинд нэмэлт, өөрчлөлт оруулах тухай хуулийн төслийн талаар ажлын хэсэг байгуулна. 


Хоёрхон асуудал хэлэлцэх гэж байна. Хэлэлцэх асуудалтай холбогдуулж асуулттай гишүүд байвал саналаа өгье. 


Асуух асуулттай гишүүд байхгүй бол хэлэлцэх асуудалдаа орцгооё. 


Занданшатар сайд хаана байна. Хэрэг эрхлэх газрын дарга хаана байна. Ажлын хэсэг байгуулж байгаа. Сэргээгдэх эрчим хүчний хуульд нэмэлт, өөрчлөлт оруулах тухай хуулийн төслийн талаар ажлын хэсгийг Баттөмөр гишүүн ахална. Ажлын хэсэгт орж болно. Жавхлан гишүүн орно, Болд гишүүн орно. Ингээд бүгдээрээ ороод яваарай. Баттөмөр гишүүнийг ажлын хэсгийн ахлагчаар томилж байна. 


Хоёрдугаар асуудал. Занданшатар сайд хаана байна. 


Монгол Улсын Засгийн газрын гишүүн-Зам, тээврийн хөгжлийн сайд Содбаатарыг үүрэгт ажлаас нь чөлөөлөх тухай асуудлаар Монгол Улсын Засгийн газрын Ерөнхий сайдын саналыг Нийгэм, хөдөлмөрийн сайд Чинзориг уншиж танилцуулна. 


С.Чинзориг: Байнгын хорооны дарга, гишүүдийн өдрийн амгаланг айлтгая. Монгол Улсын Засгийн газрын тухай хуулийн 22 дугаар зүйлийн 1 дэх хэсэг 23 дугаар зүйлийн 1 дэх хэсгийн нэгд Засгийн газрын гишүүн биеийн эрүүл мэндийн байдал, хүндэтгэн үзэх бусад шалтгаанаар бүрэн эрхээ хэрэгжүүлэх боломжгүй болсон бол, албан тушаалаас чөлөөлж өгөх тухай хүсэлтээ Ерөнхий сайдад албан ёсоор өргөн мэдүүлэхээр Ерөнхий сайд энэ тухай Монгол Улсын Ерөнхийлөгчтэй зөвшилцөн Улсын Их Хуралд өргөн мэдүүлэхээр тус тус хуульчилсан. 

Зам, тээврийн хөгжлийн сайд Янгугийн Содбаатар Засгийн газрын гишүүн-Зам, тээврийн хөгжлийн сайдын үүрэгт ажлаас чөлөөлж өгөхийг хүссэн хүсэлтээ 2018 оны 11 дүгээр сарын 30-ны өдөр Монгол Улсын Ерөнхий сайдад албан ёсоор ирүүлсэн тул түүнийг Засгийн газрын гишүүн-Зам, тээврийн хөгжлийн сайдын үүрэгт ажлаас чөлөөлөх асуудлыг хуульд заасан журмын дагуу Монгол Улсын Ерөнхийлөгчтэй зөвшилцсөний үндсэн дээр танилцуулж байна. 


Асуудлыг хэлэлцэн шийдвэрлэж өгөхийг хүсье. Баярлалаа. 


Д.Дамба-Очир: Хэлэлцэж байгаа асуудалтай холбогдуулж, асуух асуулттай гишүүд нэрсээ өгье. Эрдэнэбат гишүүнээр тасаллаа. Эрдэнэбат гишүүн асуултаа тавья. 


Д.Эрдэнэбат: Баярлалаа. Энэ Зам, тээврийн сайдыг чөлөөлөх гэж маш олон хугацаа цаг өнгөрлөө. Тэгээд би Байнгын хорооны даргаас нэг зүйл тодруулмаар байна. Одоо энэ сайд нарыг чөлөөлөх, томилох асуудал чинь хугацаатай байдаг юм. Хугацаа бол өнгөрсөн. Энэ хугацаа өнгөрсөн энэ Ардын намынхны дотоодын энэ асуудал, сандал суудлын асуудал бол хууль зөрчигдсөн асуудлын хариуцлагыг хэн хүлээх юм бэ. 


Ер нь одоо ингээд бид нар яваад байх юм уу. Одоо өнөөдрийн хурал дээр ч гэсэн танилцуулга, одоо Засгийн газрын Хэрэг эрхлэхийн дарга нь алга. Огцорч байгаа сайд нь өөрөө алга. Тэгээд энэ хурал чинь бүр тийм утгагүй завхарсан юм руугаа л явлаа шүү дээ. 


Тэгээд бид нар хэлээд байгаа шүү дээ. Ингэж хуралдаж ингэж хариуцлагагүй хандах юм бол энэ Их Хурал байх шаардлага байгаа юм уу, байхгүй юм уу. 


Дараагийн асуудал. Жижиг, дундтай холбоотой асуудлаар нэг бус улсуудын нэрс гараад байсан. Одоо яах вэ эхнээсээ авхуулаад ингээд нэг бас ёс зүйн хариуцлага хүлээж байна л даа. Ер нь цаашдаа энэ бусад хүмүүсийнх нь асуудлыг яах ёстой юм бэ. Энэ дээр хариу өгөх хүн байна уу, байхгүй юу. Ийм хоёр асуултыг асууя. 


Д.Дамба-Очир: Эрдэнэбат гишүүний тавьж байгаа асуудалтай бол би санал нэг байгаа. Улсын Их Хурал дээр сүүлийн 2 жилийн хугацаанд болсон үйл явдлуудыг бүгдийг мэдэцгээж байгаа. Бие биедээ бойкот тавьсан асуудлыг шийдэх гэж явцгаасан. Амаргүй цаг үе бид давж өнгөрч байна. Би бол Эрдэнэбат гишүүнтэй бол санал нэг байгаа. Өнөөдөр бол Хэрэг эрхлэхийн дарга нь бол удирдах зөвлөл хуралдаж байна. Их Хурлын даргын асуудал яаралтай яригдаж байна. Ерөнхий сайд нь удирдах зөвлөлөө хуралдуулж байна. Дээрээс нь бас Засгийн газрыг бүрэн бүрэлдэхүүнтэй болгоод Улсын Их Хурал хэрвээ завсарлахаар бол завсарласан нь дээр гэж бодож байгаа. Ямар ч байсан гэсэн цагаан сарын өмнө, ард иргэдийн баярын өмнө бол Улсын Их Хурлын даргаа тавиад авах. Дээрээс нь хоёр сайдаа тавиад аваад Засгийн газрыг бүрэн бүрэлдэхүүнтэй болгоод ажиллуулах тийм боломжийг нь гаргаж өгөх хэрэгтэй гэж бодож байгаа юм. Тэгээд өнөөдөр бол бас Занданшатар сайд бол одоо орж ирж байх шиг байна. Тэгэхдээ хүлцэл өчиж байна. Яг сайд нь бол энд оролцож чадаагүйд нь. 

Содбаатар гишүүний хувьд бол сайдын хувьд яах вэ явж байгаа хүнийг бол бид нар янз янзаар чичлээд заавал суулгах гээд байх шаардлага байгаа юм уу, үгүй юм уу. Орж ирээд өөрөө суувал сууна биз. Ийм л бодолтой байна. Ер нь цаашдаа бол Улсын Их Хурал хариуцлагатай хурлууд нь хурал шиг яваад Улсын Их Хурлын нэр хүнд бол унаж байна гэж ярьж байгаа. Энийг дагаад Улсын Их Хурлын гишүүдийн нэр хүнд ч унаж байгаа. Тийм учраас бол Улсын Их Хурлын нэр хүндийг өргөх үүднээс сайн Их Хурлын дарга томилогдох дээрээс нь Улсын Их Хурал бол их сайн ажиллах хэрэгтэй болж байгаа гэдэгтэй би санал нэг байгаа. За баярлалаа. 


Үг хэлэх гишүүд байна уу. Алга байна. 
Санал хураалт явуулна. Монгол Улсын Засгийн газрын гишүүн-Зам, тээвэр хөгжлийн сайд Янгугийн Содбаатарыг үүрэгт ажлаас нь чөлөөлөх талаар Монгол Улсын Ерөнхий сайдын саналыг дэмжих нь зүйтэй гэдэг томьёоллоор санал хураалт явуулна. Дэмжье гэдэг томьёоллоор санал хураалт явуулъя. Санал хураалт. Гишүүд ээ, санал хураалт. 


Санал хураалт 100 хувиар дэмжигдэж байна. Санал, дүгнэлтийг Эдийн засгийн байнгын хорооны санал, дүгнэлтийг нэгдсэн чуулганд Байнгын хорооны дарга танилцуулна. 


Баярлалаа. Өнөөдрийн хуралдаан үүгээр өндөрлөж байна. 



Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ 
                                                      П.МЯДАГМАА

